
ATASSUT      UKA 2013/64-1 

Gerhardt Petersen     07.11.13 

 

Soraarnerussutisiaqarluni ukiut angunerini annertuumik innarluutillit ikiorserneqarnissaat 

pillugu maleruagassat tunngavigalugit pisinnaatitaaffiisa annaaneqannginnissaanut 

isumannaarinninnissamut, Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

(Medlem af Inatsisartut Agathe Fontain, Inuit Ataqatigiit) 

 

Inuit Ataqatigiit sinnerlugit Inatsisartuni ilaasortap matumani Inatsisartut aalajangiiffigisassaattut 

siunnersuutaa ATASSUT-mit soqutigalutigu atuareerlugu imaattunik oqaaseqarfigissavarput: 

 

Aallaqqaasiullugu ATASSUT-mit siunnersuuteqartoq qutsavigerusupparput siunnersuummik 

taamaattumik saqqummiussaqarneranut, innuttaaqatitta annertuunik innarluutillit 

iluaqutigisinnaasaannik, ajoraluartumilli ikiorneqarnissamik pisinnaatitaaffimminnik 

utoqqalinersiuteqalersut ukiui nalleraagatigit pisinnaatitaaffimminnik 

annaasaqartoorsinnaasarsimasut. 

 

Ajoraluartumik pissutsit piviusut tassaalersimapput apeqqutaalluni kommunimi sorlermi 

najugaqartuuneq, taava aamma kommunit ikiorsiissutigisartagaat assigiinngisitaarsinnaasartut. 

ATASSUT-mit pingaartitaraarput pingaartitariuassavarpullu inuk qitiutillugu sullissinissaq, 

matumanilu pissutsit, inuit ilungersuuteqareersut eqqarsaatigalugit, taava uagut politikkerisut 

iliuuserisinnaasatta minnersaraa innuttaaqatitta allaffissornikkut ilungersuutinngorsinnaasunik 

pinaveersimatitsilluni oqilisaassiniarnissaq, tamatumallu allaat aamma malitsigisinnaallugu pisortat 

allaffissorneranni aamma oqilisaasseqataasinnaaneq. 

 

ATASSUT-mit siunnersuuteqartoq isumaqatigaarput inuit annertuumik innarluutillit 

ikiorserneqartarnerat pillugu Inatsisartut peqqussutaat nr. 7, 3. novembari 1994-meersup 

naleqqussarneqarnissaa pisariaqartoq, tassuunakkut innuttaasut ikiorserneqarnissaminnut 

pisinnaatitaareersut, utoqqalinersiuteqalersut ukiui tikkikkaluaraagatigit pisinnaatitaaffimminnik 

annaasaqartannginnissaat, tassami utoqqalinersiuteqalernissamut ukiut nallerneqaraangata 

imaanngilaq innarluuteqartuuneq qaangiuttartoq. 

 

ATASSUT-mit Naalakkersuisunut eqqaasitsissutigissavarput siunnersuut matumani pineqartoq 

utoqqalinersiutinut tunngasuunngimmat, taamaattumik Ilaqutariinnermut Inatsisillu atortinneranut 

Naalakkersuisup akissuteqaammini utoqqalinersiutinik utoqqarnillu assut samminninnera 

paatsuunganartilaarparput, matumanini siunnersuummi pineqartut tassaammata annertuumik 

innarluuteqartut. 

 

Taamatut ATASSUT-mit oqaaseqaateqarluta inassutigissavarput siunnersuutip Inatsisartut 

Ilaqutariinnermut Peqqissutsimullu Ataatsimiitsitaliaannut aappassaaneerneqartinnani 

suliassanngortinneqassasoq. 


